CADERNO DE FORMACIÓN : BÓVEDA, BANDEIRA DA NOSA REDENCIÓN. 

Serva esta parte da intervención de Bóveda diante do tribunal franquista para abrir unha publicación que pretende achegar-nos á figura do grande patritota asasinado nas corredoiras da Caeira (Poio) o 17 de Agosto de 1936. 

Galiza Nova entende que o povo galego non debe esquecer a Bóveda nen a todos e a todas as mártires da Pátria que litaron por construir unha nación libre, democrática e popular. As feridas poderán-se fechar, mais desde o coñecimento do xenocídio que asolou Galiza nos primeiros tempos do rexime franquista. 

O 18 de Xullo de 1936 as forzas da reacción alzan-se contra a II República española ficando o noso país submetido desde o primeiro momento á tirania do Xeneralisimo franco “Caudillo de España por la Grácia de Dios”. 

O Franquismo supuxo un grande retroceso nas pequenas conquistas atinxidas no periodo republicano supondo a imposición de valores totalitários que misturaban o españoleirismo máis reseso, o integrismo católico e o militarismo de feitura africanista. 

A represión selectiva destinada a liquidar aos sectores máis conscientes e cualificados da sociedade e o uso do terror como mecanismo de controlo da povoación foron mecanismos de traballo constantes. Na Galiza millares de persoas foron encarceradas, torturadas, paseadas ou fusiladas; a eliminación do maís lúcido do país, vai provocar unha ruptura xeracional. 

Deste xeito o proceso de artellamento do nacionalismo comezado polas Irmandades da Fala e continuado polo Partido Galeguista fica fanado no próprio país até os anos 60. Outros e outras, para salvaren a vida tiveron de se exiliar, ficando Galiza orfa do seu esforzo en mans dos asasinos. 

“Os que mataron a Bóveda mataron unha Galiza chea de luz, pero nós crearemos outra nova e entón o noso mártir revivirá”. (A Nosa Terra, Agosto 1942, Castelao). 
E mataron a Alexandre Bóveda, secretário de organización do Partido galeguista (PG) peza clave no camiño de tornar o nacionalismo político (reducido a finais da Monarquia de Alfonso XIII, a un colectivo testemuñal) nun auténtico movimento de masas. 

A sua grande aportación teórica centrou-se na elaboración da parte económica do Estatuto de Autonomia plebiscitado en 1936 que el entendia como un chanzo máis na andaina do noso Povo pola autodeterminación. 

Alexandre Bóveda foi submetido a un xuízo inxusto e condeado a morrer por un Tribunal Militar. Castelao, desde o exílio, achou que o 17 de Agosto deberia ficar como “ Dia da Galiza Mártir”. O irmán Bóveda simbolizaria a todos os galegos e galegas vítimas da barbárie fascista e do martírio da nosa Terra no decorrer da História. 

“...A miña saudade ainda quixo visitar devotamente as moitos cimeterios de Galiza, onde durmen os derreiros mártires da liberdade, en número incontable. A miña imaxinación veu unha fogueira en cada cimeterio, como outros tantos clamores de xusticia. Pero no de Pontevedra veu unha labarada que chegaba até o ceo. Era o lume do esprito de Bóveda que non figura na Santa Compaña dos inmortaes, porque non perteñece á Hestoria senón á tradición, en arume de Lenda. Bóveda terá de ser n-un mañan próximo ou lonxano a bandeira da nosa redención.” 
(Alba de Grória, Castelao) 

Galiza Nova (organización xuvenil do BNG) acredita que a mellor maneira que temos de honrar aos nosos mártires é continuar o labor que eles comenzaron pois aínda temos muito traballo que facer até conquerir unha Galiza ceive e popular. 


O LIDERATO DO PARTIDO GALEGUISTA: ALEXANDRE BÓVEDA 

Baseamos esta intervención na análise sos artigos publicados por Alexandre Bóveda en A Nosa Terra, voceiro semanal do Partido Galeguista (PG), entre 1933 e 1936, coa pretensión de ilustrar o efectivo liderato de Bóveda no PG, o sue alonxamento das posturas visionárias, idealistas e utópicas e o seu carácter de político en sentido estrito, isto é, pragmático, preocupado polos resultados do seu labor con vocación de forza hexemónica para o sue partido, formulador de estratéxias e de liñas tácticas, atento ás desviacións e posíbeis oportunismos e recoñecedor do precário nível de consciéncia nacional e da composición ideolóxica do grupo que dirixia. 

PREOCUPACIÓN SOCIAL 
Non é difícil rastrear nas páxinas de A Nosa Terra (ANT) mostrar abondosas do característico populismo que a sua vez embebia o Partido Galeguista: na percuar de primitivas identidades nacionais, idealización do povo e, sobretodo, do campesinado, sentimento da Terra, fe absoluta nun destino impresido pero en todo caso ventureiro, etc. Mesmo non cabe dúbida eua alguns parágrafos dos traballos de Bóveda cadrarian con aspeitos desta caracterización: “Compre que se saiba que é inútil e contraproducente canto se faga contra nós...” “Que Galiza saiba que(...) na Nosa Terra milleiros de mozos teñen fe no porvir (...) dispostos a realizar (o ideal) a costa de todos sacrigícios”. Pero no caso de Bóveda trata-se antes dunha pegada ambiental, ou da asuncion dun estilo, que dunha actitude fonda. Son outros, de entre os persoeiros do galeguismo da época os representantes xenuínos desta actitude. 

En Bóveda hai unha procupación social constante e teimosa, e a problemática da que se ocupa nos escritos que comentamos, e ben elocuente: pesca, ferrocarris, prezos agrários, fame, paro... Por outra banda, a sua atitude a respeito de ideoloxias e movimentos contemporáneos é ben explícita e, as veces, rotunda situando lonxe das posicións de moitos dos seus compañeiros de partido. Tomemos, por exemplo, o artigo Gran dilema para a mocidade galega (ANT; 14 de abril de 1934) onde propón a xente nova un movimento que recolla os postulados de xustiza social e “ aproveite canto hai de bo no ensaio ruso”, definindo o fascismo como “reacción histérica dun réxime chamado a desaparecer”: Ou reparemos no traballo Textos autorizados. Socialismo e nacionalismo (ANT, 7 de xullo de 1934) onde, entre outras cousas, afirma que “na orde económica e social e en canto atrinxe a desexar para o noso pequeño proprietário rural, os nosos mariñeiros e o noso proletariado o trato de xustiza a que teñen direito, non cedemos o posto ao máis fervoroso socialista. No mesmo texto, despois de asegurar que esas clases “que son o cerne e base do noso povo” só bens poden agardar do nacionalismo, conclue que “ os socialistas galegos teñen, pois, unha obriga pendente coa nosa terra, que está agardando o sue cumprimento; e que nos temos o deber de lembrar-lle”. 

ANTI-IMPERIALISMO 
Por máis que o título deo citado artigo puidra por-se en relación con aquela frase de James Connolly, “gastei unha boa parte da miña vida alternando a explicación do irlandés aos socialistas”, seria desmesurado homologar o que en Bóveda é apenas un gromo, coa teorización que no irlandés une socialismo e nacionalismo nunha temperán orixinal doutrina. 
O que si é explícito en Bóveda é a relación enre nacionalismo e anti-imperialismo. Na chamada é mocidade que antes citamos, fala de construir unha federación univerdal de pátrias que “guinde para sempre cos artificiais Estado unitários, cuxo imperialismo e inxustiza social e unitarismo pretende exaltar e perpetuar o feixismo”, e oferece aos mozos esta consigna: “contra os Estados históricos, imperialistas e inxustos que o feixismo quer conservar” (ANT, 14 de abril de 1934). 

Asi pois, o conceito de socialismo que Alexandre Bóveda manexa non responde a unha elaboración netamente científica, senón máis ben á imaxe que fornece unha concreción tan peculiar desa doutrina como é o PSOE; por outra banda hai que advertir que a loita contra o imperialismo moviliza aos sectores da pequena burguesia nacional en todos os paises onde se prantexa unha batalla anticolonial e de liberación nacional, polo que non parece descamiñado dar por sentado que estamos, neste segundo caso, perante unha formulación consciente e moi atinada dos obxetivos políticos do galeguismo. Con todo, convén insistir en que non se trata dunha elaboración de índole te´rica neta senón, sinxelamente, dunha formulación política programática, aind que sobresainte dentro do cadro xeral da época na Galiza. 

LIDERATO 
Os traballos que comentamos teñen un carácter ocasional, próprio da sua orixe: colaboracións tecdas, moitas delas, ao fio dos acontecimentos. Pero ainda aqueles máis irrelevantes contribuen a perfilar a máis nídia e atinada imaxe de Bóveda: a de pol´tico. 

Para Bóveda está moi clara a función do Partido como organización que pretende pasar da teoria á prática, concretar un programa e espalla-lo, superar –en suma- a etapa da ambigüidade, própria dos comezos dun movimento destas características, e xebrar os diferentes eidos por moi embebidos que estexan da mesma doutrina: O que non significa eludir o labor mobilizador, o traballo cultural, etc que corrresponde aos nacionalistas, pero noutras plataformas, “sen confusionismos perxudiciais”, tal e como explica no artigo Maios e festas da língua (ANT, 18 de maio de 1935). Noutra escreberá “ como tal Partido é preciso que nos aprestemos a loitar para conquerir(...) a confianza do povo e a sua representación nos organismos públicos”(ANT, 23 de febreiro de l935). En fin, son moitos os parágragos que evidencian a sua vontade de liberar ao Partido Galeguista de conceicións románticas e sentimentais, centrando-o en bases realistas, pragmáticas e cun ben identificado contido social. Algo próximo ao que hoxe chamariamos un partido de masas fronte á idea, tan enraizada nalguns correlixionários de Bóveda, de artellar un grupo de élite, unha minoria escolleita. Naturalmente esta intención nen significa que chegara a callar na realidade nen que, como tal, escruira chatas tan frecuentes como mensaxes ateigadas de moralismo para consumo das “bases”, apelación puramente sentimentais, esaltación hiperbólica de migallas internas e de hipotéticos triunfos externos, etec. A idea de que “somos algo máis que un partido político” é reiterar aquí e alá. 

Non obstante o que importa é ver, desde a obxectividade, de que xeito e en que medida contribuiu aquel gurpo de homes –e Bóveda entre eles- ao acrecentamento da consciéncia nacional, ao avanzo das posicións democráticas, á mellora das condicións sociais do País. E neste ponto, ademáis da valoración positiva e de constatar a evolución do Partido Galeguista en tal sentido, compre ter presente o momento histórico concreto e a situación particular do nacionalismo galego. Pois que tanto a pervivéncia, a conservación da causa e mesmo a existéncia do Partido, dependian en grande medida da entrega militante dun reducido gurpo de persoas. As circunstáncias, por si mesmas, non son quen de por ao povo en marcha por moi obxectivas que sexan as razóns de partida; e pois óbvio o papel decisivo que os líderes e dirixentes xogan nunha organización, e moito máis nas condicións da Galiza de hai máis de méio século. 

Ao noso xuízo Bóveda era moi consciente do seu liderazgo; sabia-se parte importante dun Partido cunha clara misión, como elo da história si, pero entendendo esta no tempo curto, sen idealizacións nen mistificacións; entre un pasado limitado polos precursores e o futuro que se alvisca, esto é, a mocidade que comenza, a Xeración seguinte. E aquí non fai falla aducir retallo algún, senón o argumento máis decisivo e contundente_ a entrega consciente da sua vida. “ A miña morte –di perante o Consello de Guerra que o condeou- servirá mesmo para ensino dos que non consideran a nosa loita tan rexa coma a das outras nacionalidades. En adiante non poderán dicer que non soubemos defendela a costa da vida”. 

Coidamos tamén que, en boa parte, non só a organización senón mesmo a direción era levada por Bóveda. O seu talento e intelixéncia nestes labores, a capacidade para a formulación de estratéxias e tácticas políticas, o seguimento estricto da militáncia no méio das máis diversas circunstáncias e avatares, así o indican e numerosas ocasións. Serva, a título de exemplo, a cuestión do “arredismo”ou separatismo, ao que se refire nos artigos FUME DE PALLAS. Vangarda Nacionalista Galega, Acotación. Para “Raza Celta” e posicións claras. Así poderemos enteder os (ANT 25-09-1933, 02-06-1934 e 23-03-1935). Nos tres, acota nidiamente o terreo táctico no que se move o PG: non compre ser arredista para ser nacionalista e aquela opción debe ser situada no eido do circunstancial, do táctico, ao pé do autonomismo e do federalismo. 

Por outra banda, ao Partido Galeguista conviña-lle alonxar de si o alcume de separatista, por iso, escisións como a de Álvaro das Casas poden ser –ao dicer de Bóveda- mesmo “comenentes”, naturalmente sempre “ que procedan en todo intre como arredistas, sen rodeos nen eufemismos. Tomando enriba de si toda aresponsabilidade das suas conductas”. 

A xustificación do entendimento táctico coas esquerdas republicanas merece tamén a atención de Bóveda e proba, igualmente, o que decimos: “...fondo agradecimento e unha grande lealdade para coa República que ademáis de ser postulado noso ven posibilitar os nosos anceios”. Ou sexa, sacar adiante o Estatuto, máis tarde seria a ocasión de plantexar unha liña máis cobizosa. 

Finalmente, nesta sumária caracterización do liderato, entra a conceición da ética política. O respeito á verdade e o seu valor é invocado en numerosas ocasións e o tono polemista utilizado cos adversários troca-se nun estilo cordial e amistoso cando se trata non xa de liortas internas, senón mesmo no caso de controvérsias con persoas alleas á organización, pero na órbita do galeguismo. A sua actitude alonxa-o radicalmente de calquer oporunismo. Non hai máis que comparar as respostas a Royo Vilanova e o articuliñao, ateigado de xenerosidade que lle adica a Filgueira Valverde(ANT, 24-08-1935, 01-06-1935 e 15-09-1934). Ou mesmo o que dirixe a Sánchez Mosquera, de El Pueblo Gallego: “Somos muitos os que renunciamos mesmo dentro das nosas carreiras a postos, retribucións e outros gaxes, somente para pder seguir traballando a prol da nosa Terra” (ANT, 15-11-1935). 

EDUARDO GUTIÉRREZ FERNÁNDEZ 

* Conferéncia pronunciada o 27 de setembro de 1994 no “The Queen´s College”, da Universidade de Oxford no IV Congreso da Asociación Internacional de Estudos Galegos.

